Հայաստանի Հանրապետության 2020 թվականի պետական բյուջեի ուղերձում

 ՀՀ ոստիկանության առաջարկվող մասը

ՀՀ կառավարության գործունեության հիմնարար ուղենիշներին համահունչ ոստիկանության կարևորագույն հայեցակարգային խնդիրը քաղաքացի-ոստիկան համագործակցության նոր մշակույթի ձևավորումն է, որը հնարավոր է լուծել քաղաքացիների հետ հարաբերվելու մշակույթի բարելավման, համակարգում կոռուպցիայի, ինչպես նաև քաղաքացիներին տուգանելու և հետապնդելու նպատակադրման բացառման, ոստիկանության վստահելիության մակարդակն ըստ ամենայնի բարձրացնելու միջոցով:  

Նշված նպատակադրումների իրականացմանն ուղղված միջոցառումները հանդիսանալու են ոստիկանության գործունեության ոլորտում առաջիկա տարիներին նախատեսվող բոլոր  բարեփոխումների հիմքը: Այսպես.

1. Հասարակական հարաբերությունների զարգացման ներկայիս մակարդակը և հակաիրավական երևույթներին հակազդելու՝ հասարակության մեծ սպասելիքները ոստիկանությունից, թելադրում են ունենալ ոչ միայն հիմնադիր, այլև իրավապահպան ներուժ ունեցող որակապես նոր «Ոստիկանության մասին» օրենք: Մասնավորապես, նախատեսվում է «Ոստիկանության մասին» նոր օրենքով սահմանել ոստիկանության լիազորությունների այնպիսի շրջանակ, որը հնարավորություն կտա առավել արդյունավետ կանխարգելել մարդու իրավունքների նկատմամբ հանցավոր և այլ ոտնձգությունները, քաղաքացիներին աջակցել իրենց խախտված իրավունքների վերականգնման գործում, խթանել համագործակցությունը քաղաքացիական հասարակության հետ: Նոր օրենքն առավելապես կհամապատասխանի Եվրամիության անդամ-պետությունների ոստիկանությունների իրավական կարգավիճակին և մարդու հիմնարար իրավունքների և ազատությունների վերաբերյալ միջազգային իրավական ակտերին, համարժեք կլինի հանցավորության գլոբալիզացիային բնորոշ սպառնալիքներին (խոշտանգումներ և անմարդկային վերաբերմունք, ահաբեկչություն, սահմանադրական կարգի դեմ ուղղված հանցագործություններ): Այս իմաստով հատուկ կարևորություն են ստանալու  նաև ոստիկանության գործունեության նկատմամբ հանրային վերահսկողության ընթացակարգերի իրավական նորմերով կարգավորումները։
2. ՀՀ կառավարության գործունեության ծրագրի՝ անվտանգության ոլորտի հիմնարար դրույթների բովանդակությանը համահունչ նախատեսվում է վերանայել հասարակական կարգի պահպանման և հասարակական անվտանգության ապահովման բնագավառում իրականացվող քաղաքականության սկզբունքները:  Ըստ այդմ, առանցքային են հետևյալ միջոցառումները.
Ա) Ճանապարհային երթևեկության անվտանգության ոլորտում տուգանային  միավորների (բալային համակարգի) ներդրումը, որը հնարավորություն կտա բարձրացնել անվտանգության մակարդակը առանց գույքային բնույթի վարչաիրավական սանկցիաների խստացման և միաժամանակ մի շարք դեպքերում  իջեցնել տուգանքների չափերը ճանապարհային երթևեկության կանոնների խախտումների համար: Վարչական պատասխանատվության նոր միջոցառումներն իրավախախտ վարորդներին նյութական լրացուցիչ զրկանքներ չեն պատճառելու, փոխարենը նպաստելու են վարչական իրավախախտումների ընդհանուր առմամբ կանխարգելմանը և ոչ թե պատժիչ գործառույթների իրականացմանը:

Բ) Պարեկային ոստիկանության՝ շարժական-շուրջօրյա պարեկային ստորաբաժանումների հիմնադրումը, որի հիմնական նպատակը պետք է հանդիսանա.

- քաղաքացիներին աջակցություն ցուցաբերելը նրանց կողմից սեփական իրավունքները և օրինական շահերը պաշտպանելիս, 
- օգնություն ցույց տալը անօգնական կամ կյանքի համար վտանգավոր այլ իրավիճակներում հայտնված քաղաքացիներին,  
- երթևեկության կազմակերպումը խցանումների, զանգվածային հասարակական միջոցառումների, դժբախտ պատահարների, այդ թվում՝ տեխնածին աղետների և արտակարգ այլ իրավիճակների ընթացքում, 
- դեպքի վայրի պահպանությունը, հանցագործություն կատարած անձանց  «տաք հետքերով» հայտնաբերումը, անհետաձգելի քննչական գործողությունների կատարումը և այլն:

Իրավախախտումների հայտնաբերումը երթևեկության ոլորտում չպետք է հանդիսանա պարեկային ստորաբաժանման հիմնական խնդիրը, իրավախախտումների արձանագրումը պետք է հետևի միայն կոպիտ վարչական իրավախախտումներին ու հանցագործության դեպքերին: 
Այսպիսով, օգնող, աջակցող, կանխարգելող պարեկային ստորաբաժանումների գործունեությունը նպաստելու է ոչ միայն հանցագործությունների կանխարգելմանը, այլև քաղաքացիների մոտ պաշտպանվածության զգացողության ուժեղացմանը, ոստիկանության նկատմամբ հանրային վստահության մակարդակի բարձրացմանը:

Գ) Ոստիկանության զորքերի ապառազմականացումը: Այդ նպատակով նախատեսվում է ոստիկանության զորքերի կազմակերպման և գործունեության կարգը կանոնակարգել բացառապես ոստիկանական օրենսդրական ակտերով (ներկայումս այն կարգավորվում է ռազմաիրավական օրենսդրական ակտերով):  Նախատեսվում է հրաժարվել «ոստիկանության զորքեր» հասկացությունից և վերակազմակերպված տվյալ ստորաբաժանումն օգտագործել օրենքով նախատեսված հետևյալ դեպքերում՝ զանգվածային անկարգությունները կանխելիս ու խափանելիս. Հակաահաբեկչական միջոցառումներ իրականացնելիս, ռազմական և արտակարգ դրության իրավական ռեժիմն ապահովելիս, տարերային աղետների կամ տեխնածին վթարների ժամանակ որոնողական-փրկարարական աշխատանքներին աջակցելիս:
Դ) Համանման գործառույթներ իրականացնող կենտրոնական ապարատի ստորաբաժանումների միավորումը, որը հնարավորություն կտա բարձրացնել կառավարման արդյունավետությունն ու պատասխանատվությունը, օպտիմալացնել դրանց թվաքանակը: Նպատակահարմար է համարվում կենտրոնական ապարատի օպերատիվ հետախուզական հիմնական ստորաբաժանումները միավորել մեկ քրեական ոստիկանության դեպարտամենտում: Կազմակերպված և կոռուպցիոն, վերազգային հանցավորության,  թրաֆիկինգի ու նարկոտիզմի դեմ պայքարը, հասարակական հնչեղություն ստացած հանցագործության դեպքերով տարածքային մարմիններին աջակցությունը պետք է դառնա քրեական ոստիկանության դեպարտամենտի հիմնական գործառույթը: Դեպարտամենտը պետք է ունենա ռեսուրս և ժամանակ՝ զբաղվելու վերլուծական, հսկողական և հաշվետվողական աշխատանքներով, գործի որպես օպերատիվ ստորաբաժանումների գլխադասային շտաբ և ոչ թե զբաղվի հանցավորության դեմ ընթացիկ պայքարով: 

Հասարակական անվտանգության ոստիկանությունը, ոստիկանության գվարդիան (այսինքն՝ վերակազմակերպված ոստիկանության զորքերը և հատուկ նշանակության ստորաբաժանումները), քրեական ոստիկանությունը և պետական պահպանության գլխավոր վարչությունը պետք է հանդիսանան ոստիկանության կենտրոնական ապարատի առանցքը: 

3. Վերանայվելու է սեփականության դեմ ուղղված հանցագործությունների կանխարգելման համակարգը: Տվյալ դեպքում առաջնահերթ են համարվում հետևյալ միջոցառումները.

- Ոստիկանությունը իր մասնագիտացված ստորաբաժանումների միջոցով  իրականացնելու է ռազմավարական և հատուկ կարևորության օբյեկտների պահպանությունը՝ բացառապես պետական բյուջեից հատկացումների հաշվին.
·  Սեփականության դեմ ուղղված հանցագործությունների կանխարգելումը խթանելու նպատակով նշված ստորաբաժանումները մասնավոր օբյեկտների պաշտպանությունը պետք է իրականացնեն բացառապես տեխնիկական միջոցներով՝ ոստիկանության ստորաբաժանումներին միացված ահազանգման համակարգերով: 

Ըստ այդմ, օբյեկտների պահակային պահպանությունը նախատեսվում է աստիճանաբար թողնել մասնավոր պահնորդական կազմակերպություններին, այն համոզմամբ, որ ոստիկանական արագ արձագանքման ուժերի պրոֆեսիոնալիզմը մասնավոր սեփականատերերի համար առավել նախընտրելի է դարձնելու համագործակցությունը հենց ոստիկանության հետ՝ տեխնիկական միջոցներով պահպանման համակարգերի օգտագործման և «տաք հետքերով» սեփականության դեմ ոտնձգող անձանց հետապնդելու եղանակներով:

 Oրենսդրական համապատասխան ակտերի ընդունումից հետո ոստիկանության պետական պահպանության գլխավոր վարչությանն է վերապահվելու քրեական դատավարության մասնակիցների, պետական պաշտոնատար անձանց, օրենքով նախատեսված դեպքերում՝ այլ անձանց անձնական անվտանգության պաշտպանության ապահովումը, ինչը կբարձրացնի օրենքով պաշտպանության ենթակա անձանց (վկաներ, տուժածներ, հանցագործության մասին հաղորդում ներկայացրած անձինք և այլն) անվտանգության ապահովման մակարդակը:

4. Ոստիկանության գործունեության թափանցիկության, հանրության իրազեկվածության և հանրային վերահսկողության մակարդակի բարձրացման  նպատակով ավարտին են հասցվելու ոստիկանության համակարգում քաղաքացիական ծառայության ամբողջական ներդրման աշխատանքները: Նախատեսվում է  ապահովել ոչ ոստիկանական գործառույթներ իրականացնող («Ոստիկանության մասին» ՀՀ օրենքի 2-րդ հոդվածով չնախատեսված) բոլոր ոստիկանական պաշտոնների անցումը քաղծառայության: Արդյունքում, հնարավորություն կընձեռվի նաև սահմանել հիմնական և օժանդակ ծառայությունների թվաքանակների օպտիմալ հարաբերակցությունը:

Այսպիսով, առաջիկա ժամանակահատվածում նախատեսվող օրենսդրական եւ կազմակերպչական վերոգրյալ փոփոխությունները էական նշանակություն կունենան ժողովրդավարական պետություններին հարիր արդյունավետ կառավարվող, մոբիլ ոստիկանություն ունենալու համար: 

